
Ревматоид артрит (РА) – бўғимларнинг сурункали кечувчи касаллиги 

бўлиб периферик бўғимларнинг эррозив деструктив типдаги зарарланиши 

билан кечади. РА билан касалланиш кўрсаткичи ревматик касалликлар ичида 

10%, умумий популяцияда 0,5-2,0%. Касаллик билан аѐллар эркакларга 

нисбатан 3-6 марта кўп касалланадилар. 

РА касаллигида остеопороз (суяклар зичлигини камайиши) 

ривожланиши касалликнинг фаоллиги ва оғир кечишига боғлиқ. Узоқ давом 

этган бу жараѐн умуртқа поғонаси, бел-думғаза суякларининг спонтан 

синишларига сабаб бўлади. Дори воситалари, ностероид  яллиғланишга 

қарши, гормонал воситалар узоқ қўлланилганда  ошқозон ичак тракти 

тизимида кальцийни кам сўрилишига ва  организмда кальций 

етишмовчилигига олиб келади (1; 4; 6). Касалликда ногиронликни камайтириш, 

беморлар ҳаѐт сифатини яхшилаш ва даволаш самарадорлигини оширишда 

остеопороз жараѐнини олдини олиш муҳим роль ўйнайди. 

Ишнинг мақсади: РА касаллигида остеопороз жараѐнини тарқалиш 

кўрсаткичларини ва касалликни даволашда базис дори воситалари билан 

кальций препаратларини биргаликда қўллаш самарадорлигини ўрганиш. 

Текшириш материали ва усуллари. Текшириш СамШТБ III терапия 

бўлимида 120 нафар РА касаллиги билан даволанган 35 ѐшдан 65 ѐшгача  

бўлган  беморларда ўтказилди. Энг кўп учрайдиган ѐш  40-59 ѐш. 

РА касаллиги билан касалланган беморлар қабул қилинган стандартлар 

асосида тўлиқ клиник-лаборатор-инструментал текширувлардан ўтказилди. 

Махсус текшириш усулларидан қон зардобида  кальций, фосфор, ишқорий 

фосфатаза миқдори, бел соҳаси умуртқалари рентген нурланишли 

компьютер - томографияли остеоденситометрияси қўлланилди. 

Остеопороз гумон қилинган беморлардан анамнез йиғишда «Остеопороз 

ҳалқаро фонди» сўровномасидан фойдаланиб, остеопорознинг ривожланиш 

хавфи аниқланди. Суяк тўқимасининг зичлигини аниқлаш мақсадида ҳозирги 

кунда энг замонавий усуллардан бири бўлиб ҳисобланган бел сохаси 

умуртқалари рентген нурланишли компьютер – томографияли 

остеоденситометрияси қўлланилди. Ушбу текшириш АҚШ фирмаси «General 

Electric»  томонидан ишланган, Bright Speed 16 MDCT  қурилмасида амалга 

оширилди. Рентген нурли томограмма кесимларидаги суяклар зичлиги 

Хаунсфилд (НU) шкаласи  нисбий бирлиги ѐрдамида аниқланди. 

Олинган натижалар ва таҳлили. РА касаллиги билан касалланган 

беморларда стационар даводан кейин бўғимларнинг эрталабки қотиши 

давомийлиги, оғриқ индекси кўрсаткичлари ва зарарланган бўғимлар сонини 

камайиши, кафт бўғимларининг манипуляцион қобилиятининг ортиши 

кузатилди. Бу эса П.Ли индекси  кўрсаткичининг пасайишига  олиб келди. Даво 

муолажалари таҳлил этилганда, бўғим синдроми кўрсаткичларининг 

яхшилануви биринчи гуруҳга нисбатан иккинчи гуруҳидаги беморларда кўпроқ 

характерли бўлди. 

Даволаш муолажаларидан олдин, кузатувимиздаги 120 нафар бемордан 

барчасида остеопороз учун хос оғриқлар аниқланган бўлса, даводан кейин  

биринчи гуруҳдаги 80 та бемордан 7 нафари оғриқларнинг сезиларсиз 

камаймаганлигини таъкидладилар. Иккинчи гуруҳда эса даводан кейин 

остеопорозга хос оғриқлар сақланиб қолган беморлар бўлмади . 

Даволаш муолажаларидан кейин, биринчи гуруҳдаги гипокальциемия аниқланган 22 

нафар бемордан барчасида енгил ва ўртача даражадаги гипокальциемия сақланиб қолди. 

Иккинчи гуруҳида гипокальцемия ҳолати фақат 17,7% беморда сақланиб қолди. Бизнинг 

кузатувларимизда биринчи гуруҳ беморлари стационарда ўртача 15 кун, иккинчи гуруҳ 

беморлари 13,8 кун даволандилар. Даволаш муолажаларининг самарадорлиги оғриқ 

кўрсаткичлари ва бўғим синдромини белгилари, ЭЧТ, СРО миқдорини камайиши ва кальций 

миқдорини ошувига кўра аъло, яхши, қониқарли сифатида баҳоланди. Даводан кейин, 77,1% 

беморда ижобий натижа кузатилди, 15,7% беморларда даво натижаси қониқарли 

баҳоланди. 

Демак, РА касаллиги билан касалланган беморларда традицион даво қабул қилган 

10,0% беморни аҳволи ўзгаришсиз қолиб, 17,5% беморда қоникарли натижа, 60,0% беморда 

яхши натижа, 12,5% беморда аъло натижа кузатилади. Бу муолажаларга кальций 

препаратлари қўшилганда, фақатгина 3,3% беморнинг аҳволи ўзгаришсиз булиб, 13,3% 

беморда даво муолажалари қоникарли, 63,3% беморда - яхши, 20% беморда - аъло натижа 

беради. Остеопороз диагнози аниқланганда самарали даво ўтказиш учун беморларга 

уларнинг  парҳези, овқат рациони, овқатланиш тартиби, рационда сут ва сут 

маҳсулотларининг  бўлиши, қабул қилиниши лозим бўлган суюқлик миқдори, жисмоний 

фаоллик  даражаси, машқлар кўлами, тана вазнини назорат қилиш ва турар-жойидаги  суяк 

синишларига қарши  хавфсизлик  чоралари ҳақида  маълумот берилиши лозим. 

